
Natya Shastra Chapter 37

నాట్యశాస్త్రమ్  అధ్యాయః ౩౭
Document Information

Text title : naaTyashaastra adhyaaya 37

File name : natya37.itx

Category : nATyashAstra, major_works, bharata

Location : doc_z_misc_major_works

Author : Sage Bharata

Transliterated by : hareshbakshi at hotmail.com

Proofread by : hareshbakshi at hotmail.com

Latest update : february 20, 2003

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



Natya Shastra Chapter 37

నాట్యశాస్త్రమ్  అధ్యాయః ౩౭

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ సప్తత్రింశోఽధ్యాయః  ।
కస్యచిత్త్వథ కాలస్య నహుషో నామ పార్థివః  ।
ప్రాప్తవాన్  దేవరాజ్యం హి నయబుద్ధిపరాక్రమః   ॥ ౧ ॥
ప్రశశాస  తదా రాజ్యం దేవైర్వ్యుష్టిమవాప్నువన్   ।
గాన్ధర్వం  చైఅ  నాట్యం చ దృష్ట్వా  చిన్తాముపాగమత్ ॥౨ ॥
స చిన్తయిత్వా మనసా కథమేష గృహే మమ ।
నాట్యప్రయోగో  హి భవేదితి సాదర ఏవ సన్ ॥ ౩ ॥
కృతాఞ్జలిః  ప్రయోగార్థం   ప్రోక్తవాంస్తు   సురాన్ నృపః ।
అప్సరోభిరిదం సార్ధం  నాట్యం భవతు మే గృహే ॥ ౪ ॥
ప్రత్యుక్తశ్చ   తతో దేవైర్బృహస్పతిపురోగమైః   ।
దివ్యాఙ్గనానాం  నైవేహ  మానుషైః  సహ సఙ్గతిః  ॥ ౫ ॥
హితం పథ్యం చ వక్తవ్యో భవాన్ స్వర్గాధిపో  హి యత్ ।
ఆచార్యాస్తత్ర గచ్ఛన్తు గత్వా కుర్వన్తు తే ప్రియమ్  ॥౬ ॥
ప్రోక్తవాంస్తు   తతో మాం తు నృపతిః స కృతాఞ్జలిః  ।
ఇదమిచ్ఛామి భగవన్ నాట్యముర్వ్యాం ప్రతిష్ఠితమ్   ॥ ౭ ॥
పూర్వమాచార్యకం చైవ  భవతాఽభిహితం శ్రుతమ్  ।
వ్యక్తభావాత్విదం  లబ్ధం  త్వత్సకాశాద్ ద్విజోత్తమ ॥౮ ॥
పితామహగృహేఽస్మాకం తదన్తఃపురే జనే ।
పితామహక్రియాయుక్త  ముర్వశ్యాం సమ్ప్రవర్తితమ్ ॥౯ ॥
తస్యాః ప్రణాశశోకేన  ఉన్మాదోపరతే నృపే ।
విపన్నేఽన్తఃపురజనే పునర్నాశముపాగతమ్ ॥ ౧౦ ॥

ప్రకాశమేతదిచ్ఛామో భూయస్తత్ సమ్ప్రయోజితమ్ ।
తిథియజ్ఞక్రియాస్వేతద్   యథా స్యాన్ మఙ్గలైః   శుభైః  ॥ ౧౧ ॥
తస్మిన్ మమ గృహే బద్ధం  నానాప్రకృతిసంశ్రయమ్   ।
స్త్రీణాం  లలితవిన్యాసైర్యతో  నః ప్రథయిష్యతి  ॥ ౧౨ ॥
తథాఽస్త్వితి మయా ప్రోక్తో  నహుషః పార్థివస్తదా   ।
సుతాశ్చాహూయ సమ్ప్రోక్తా సామపూర్వం సురైః  సహ ॥ ౧౩ ॥
అయం హి నహుషో రాజాయాచతే నః కృతాఞ్జలిః  ।
గమ్యతాం సహితైర్భూమిం  ప్రయోక్తుం  నాట్యమేవ చ ॥ ౧౪ ॥
కరిష్యమశ్చ శాపాన్తమస్మిన్ సమ్యక్ ప్రయోజితే  ।
బ్రాహ్మణానాం  నృపాణాం చ భవిష్యథ న కుత్సితాః ॥ ౧౫ ॥
తత్ర గత్వా ప్రయుజ్యన్తాం  ప్రయోగాన్  వసుధాతలే ।
న శక్యం చాన్యథా కర్తుం వచనం పార్థివస్య  హి ॥ ౧౬ ॥
అస్మాకం చైవ  సర్వేషాం నహుషస్య మహాత్మనః ।
ఆత్మోపదేశసిద్ధం  హి నాట్యం ప్రోక్తం   స్వయంభువా ॥ ౧౭ ॥
శేషముత్తరతన్త్రేణ  కోహలస్తు కరిష్యతి ।
ప్రయోగః  కారికాశ్చైవ  నిరుక్తాని తథైవ  చ ॥ ౧౮ ॥
అప్సరోభిరిదం సార్ధం  క్రీడనీయకహేతుకమ్  ।
అధిష్ఠితం  మయా స్వర్గే స్వాతినా నారదేన చ ॥ ౧౯ ॥
తతశ్చ వసుధాం గత్వా నహుషస్య గృహే ద్విజాః ।
స్త్రీణాం  ప్రయోగం  బహుధా బద్ధవన్తో  యథాక్రమమ్  ॥౨౦ ॥
అత్రోపభోగతస్తే  తు మానుషీషు మామాత్మజాః ।
బద్ధవన్తోఽధికస్నేహం  తాసు తద్ ద్విజసత్తమాః ॥౨౧ ॥
పుత్రానుత్పాద్య  వధ్వా చ ప్రయోగం  చ యథాక్రమమ్  ।
బ్రహ్మణా  సమనుజ్ఞాతాః  ప్రాప్తాః  స్వర్గం  పునః సుతాః ॥౨౨ ॥
ఏవముర్వీతలే నాట్యం శిష్యైః  సమవతారితమ్ ।
భరతానాం చ వంశోఽయం భవిష్యం చ ప్రవర్తితః   ॥౨౩ ॥

కోహలాదిభిరేవం తు వత్సశాణ్డిల్యధూర్తితైః   ।
మత్యధర్మక్రియాయుక్తైః   కశ్చిత్కాలమవస్థితైః   ॥౨౪ ॥
ఏతచ్ఛాత్రం  ప్రణీతం  హి నారాణాం బుద్ధివర్ధనమ్   ।
త్రైలోక్యస్య  క్రియోపేతం  సర్వశాస్త్రనిదర్శనమ్  ।
మఙ్గల్యం  లలితం చైవ  బ్రహ్మణో  వదనోద్భవమ్ ॥౨౫ ॥
య ఇదం శ్రుణుయాన్  నిత్యం ప్రోక్తం   చేదం స్వయమ్భువా ।
కుర్యాత్ ప్రయోగం  యశ్చైవమథవాఽధీతవాన్  నరః ॥౨౬ ॥
యాగతిర్వేదవిదుషాంయా గతిర్యజ్ఞకారిణామ్  ।
యాగతిర్దానశీలానాం  తాం గతిం ప్రాప్నుయాద్ధి  సః ॥౨౭ ॥
దానధర్మేషు సర్వేషు కీర్త్యతే తు మహత్ ఫలమ్ ।
ప్రేక్షణీయప్రదానం   హి సర్వదానేషు శస్యతే ॥౨౮ ॥
న తథా గన్ధమాల్యేన  దేవాస్తుష్యన్తి  పూజితాః ।
యథా నాట్యప్రయోగస్థైర్నిత్యం   తుష్యన్తి మఙ్గలైః   ॥౨౯ ॥
గాన్ధర్వం  చేహ నాట్యం చ యః సమ్యక్ పరిపాలయేత్ ।
స ఈశ్వరగణేశానాం లభతే సద్గతిం  పరామ్ ॥ ౩౦ ॥
ఏవం నాట్యప్రయోగే  బహువిధివిహితం కర్మశాస్త్రం  ప్రణీతమ్  ।
నోక్తం యచ్చాత్ర లోకాదనుకృతికరణాత్ ।
సంవిభావ్యం తు తజ్జ్ఞైః  ॥
కిం చాన్యత్ సమ్ప్రపూర్ణా భవతు వసుమతీ నష్టదుర్భిక్షరోగా  ।
శాన్తిర్గోబ్రాహ్మణానాం   భవతు నరపతిః పాతు పృథ్వీం సమగ్రామ్  ॥ ౩౧ ॥
ఇతి భరతీయే నాట్యశాస్త్రే గుహ్యతత్త్వకథనాధ్యాయః సప్తత్రింశః  ॥ ౩౭॥
॥నాట్యశాస్త్రం  సమ్పూర్ణమ్  ॥

